
Proyekto pa bibienda ‘Flor Tropikal’ ta ranka sali
[bookmark: _GoBack]
Willemstad - Minister Jesus-Leito huntu ku Eigen Woning Plan (EWP) i Domeinbeheer a duna inisio na e proyekto ‘Flor Tropikal’. Esaki ta un proyekto nobo pa konstrukshon di 149 bibienda den bario di Montaña Abou. E apertura ofisial a tuma lugá dia 13 di ougùstùs último. 

E proyekto Flor Tropikal ta karga e nòmber aki pa duna honor na flornan di Kòrsou. E kasnan den e proyekto lo karga nòmbernan manera Kibrahacha, Wayaka, Trinitaria, Faya Lobi. Kada un lo tin su diseño úniko. E proyekto lo ta repartí den di 2 fase. Durante di e promé fase ta traha 81 kas den un periodo di 1 aña. Den e di dos fase, lo traha 68 kas mas. E kasnan ta varia entre Nafl. 156,350.00 i Nafl. 204,050.00 kual ta un preis hopi atraktivo pa nos komunidat. 

Komo parti di e vishon di Minister Jesus-Leito pa kumpli ku e nesesidat di pueblo di Kòrsou pa bibienda, Gobièrnu a sera un asina yama ‘Public Private Partnership’ (PPP) ku EWP pa konstrukshon di 500 kas total. Den e tipo di proyektonan aki, Gobièrnu ta sòru pa e tereno den forma di erfpacht, i EWP ta sòru pa e infrastruktura i traha kasnan pagabel pa nos komunidat. Tur persona ku ta riba lista di espera di Domeinbeheer tambe ta bini na remarke pa e kasnan. Na momentu di aplikashon, por indiká esaki i ta risibí un trato preferensial. Pa mas informashon tokante e proyekto aki, i aplikashon pa kas por subi riba www.eigenwoningplan.com. 

Esaki ta e promé proyekto di EWP ku ta kuminsá den Montaña Abou, i despues lo sigui ku mas proyektonan similar pa yega na e total di 500 kas den diferente bario. E proyekto aki sigur lo duna un realse na e bario di Montaña Abou. 

Bou di guia di Domeinbeheer, e tim kordinadó di Gobièrnu kual ta konsistí di ekspertonan di Servisio pa Planifikashon Urbano (ROP), Servisio pa Obra Públiko (OW) ta traha na un manera serio i diligente pa éksito di e proyekto aki.

Pueblo por sigui spera mas di e proyektonan aki pa komunidat. Domeinbeheer di e manera aki ta kumpli ku e vishon di Gobièrnu i Minister Zita Leito, pa duna mas oportunidat pa trabou i krea mas bibienda pa habitantenan di Kòrsou. 

E último magno proyekto ku EWP a ehekutá, kual tambe tabata estilo PPP, tabata proyekto Acropolis. Hopi suidadano a kumpra nan bibienda i a forma nan hogar. Minister Jesus-Leito ta konfia ku proyekto Flor Tropikal tambe lo ta unu eksitoso i ku komunidat pronto lo por biba den nan mes kas. 

Banda di proyektonan priva, Minister Jesus-Leito ta traha huntu ku Fundashon Kas Popular (FKP) tambe pa sigui yena nesesidat di tur gremio den nos komunidat. 

